
Pemanen Fasilitis Kompaun



Ekseketiv toktok

“Namba wan yia bilong prodaksen i soim dispela gutpela  
wok bung namel long EMPNG na Gavman na ol pipel  
bilong Papua Niugini.”
Andrew Barry, Manesing Dairekta, ExxonMobil PNG Limited

ExxonMobil PNG Limited (EMPNG) i winim 
planti bikpela mak long ol wok i kamap long 
namba wan hap bilong yia 2015, wanpela 
bilong ol em seif pinis long wanpela yia bilong 
prodaksen long 29 Epril.  Bihain long dispela, 
long 15 Jun kampani i lodim 100 LNG kago.  
Long pinis bilong mun Jun, namba bilong LNG 
kago i go aut i winim mak bilong 7.5 milien ton.

EMPNG i wanpela han bilong Exxon Mobil 
Corporation, na em i go pas long mekim 
wok bilong Papua Niugini Likwifait Neturel 
Ges (PNG LNG) Projek fasiliti wantaim ol 
ko-vensera patna olsem: Oil Search Limited, 
National Petroleum Company of PNG (Kroton) 
Limited, Santos Limited, JX Nippon Oil and Gas 
Exploration Corporation, Mineral Resources 
Development Company Limited na Petromin 
PNG Holdings Limited, wantaim ol wanwok 
bilong ol.

Dispela PNG LNG Envairomen na Sosel Ripot –  
Namba Wan Hap Bilong Yia 2015, i givim ol 
infomesen long wanem samting i kamap long ol 
wok bilong prodaksen long 1 Janueri i go inap 
long 30 Jun 2015.

Prodaksen
EMPNG i winim fainensel komplisen bilong 
PNG LNG Projek bihain long em i pinisim  
120-de Lenders Operesenal Komplisen Test 
long Janueri 2015.

Long mun Februeri, Papua, namba wan bilong 
tupela sip ol i bin wokim long karim LNG 
bilong EMPNG, i kisim namba wan LNG kago 
i go.  Long pinis bilong mun Jun, ol i lodim gut 
104 LNG kago long karim i go long ol kastoma 
long Esia.

Long taim ekspot operesen bilong EMPNG i 
stat, wanpela LNG kago sip i save lodim kago, 
samting olsem, tripela o foapela de na olgeta 
wok i bin kamap nambawan tru.

Wok bilong sanapim Pemanen Fasilitis 
Kompaun klostu i pinis long mun Jun.  Long 
taim olgeta wok i pinis, bai i gat wanpela 
edministresen opis, kafeteria na ol fasiliti bilong 
ol woka olsem haus bung.

Lodim 104
LNG kago

EMPNG i sainim wanpela Memorandum of 
Understanding wantaim Papua Niugini Gavman 
long saplaim 20 milien kubik fit long wanpela de 
bilong domestik neturel ges inap long 20 yia, long 
kamapim pawa.

Namba wan saplai bilong pawa i kam long LNG 
Plent i bin kamap long 2 Julai 2015, klostu long 
taim Pasifik Gems long Papua Niugini i bin stat.

Sefti, helt na sekiuriti
EMPNG i strongim yet sefti long ol wok bilong 
en long namba wan hap bilong yia 2015, we 
insait long 700 de bilong wok i no bin gat 
wanpela Lost Time Incident.  Kampani i wok 
long lukluk long: strongim pasin bilong lukautim 
na sefti lidasip; luksave na stopim ol samting 
inap kamapim birua; kontrolim gut wanem 
samting inap kamapim bikpela birua moa; na 
yusim wanem samting ol i lainim long ol arapela 
ExxonMobil ogenaisesen.

Long makim Wol Tubekulosis De long 26 Mas na 
Wol Malaria De long 25 Epril, EMPNG i bin gat 
ol bung long ol ples bilong wok na givimaut ol 
infomesen.  Na long helpim wok bilong stopim 
dispela sik, moa long 1000 woka i bin kisim test 
bilong tubekulosis.

Ol foapela laboratori teknisen i pinisim World 
Health Organisation risetifikesen long malaria 
maikroskopi long namba wan hap bilong yia.  
Wanpela teknisen i winim Level 1 klasifikesen - 
dispela em i top level tru.

I gat ol nupela daignostik teknoloji nau bilong 
helpim ol klinik long sait long painimaut hariap 
wanem kain binatang i kamapim sik long ples 
bilong pulim win, bel na long blut.

Praim Minista bilong Papua Niugini, Honourable  
Peter O’Neill; Petroleum and Energy Minista, 
Honourable Nixon Duban; Siaman bilong PNG Power, 
Larry Andagali; na ol arapela bikman i witnes long 
namba wan saplai bilong pawa i kam long LNG Plent

Invesmen bilong EMPNG long wok bung 
wantaim Texas Children’s Hospital na Baylor 
College of Medicine i wok long halivim ol lokal 
komyuniti.  Moa long 390 andagreduet sumatin 
long University of Papua New Guinea School of 
Medicine and Health Science i wok long kisim 
skul long tupela dokta bilong Baylor College of 
Medicine.  Dispela tupela dokta tu i supavaisa 
bilong risets progrem bilong 16 medikol sumatin.  
Na tu, 42 dokta na ol nes long Pot Mosbi Jeneral 
Hospital i wok long kisim skul long nupela wok 
bilong helt, na ol arapela 36 helt woka i kisim 
gutpela stia skul.

Long dispela taim tu, klostu 500 pikinini i kisim 
tritmen long wanpela bikpela progrem ol i 
kamapim long painim aut, was gut na raitim  
daun ol toktok bilong bikpela sik malnutrisen  
long ol pikinini.

I kam inap nau, EMPNG i investim PGK8.5 
milien (USD$3.1 milien) long progrem bilong 
Texas Children’s Hospital na Baylor College  
of Health.

Long mun Me, ripot bilong Independen 
Envairomental na Sosel Konsalten bilong Lender 
Group i tokaut olsem EMPNG i wok long 
bihainim yet gutpela prektis long okupesenel 
helt progrem bilong en.

Ol sekiuriti tim bilong EMPNG i gohet yet 
long wok wantaim ol Viles Liesen Opisa long 
daunim ol samting inap kamapim hevi bilong 
sekiuriti.  Ol opisa bilong Royal Papua Niugini 
Konstabuleri tu i lukautim lo na oda long ol eria 
i raunim ol fasiliti bilong EMPNG, na wankain 
olsem ol kontrak sekyuriti opisa bilong EMPNG, 
ol tu i mas pinisim trening bilong Volanteri 
Prinsipels long Sekiuriti na Human Raits.   
Long namba wan hap bilong yia 2015, faivpela 
trening sesen bilong Volanteri Prinsipels long 
Sekiuriti na Human Raits bilong ol Konstabuleri 
opisa i bin kamap long Polis Trening Senta long 
Pot Mosbi.

Envairomen
Astingting bilong Baiodaivesiti Strateji bilong 
EMPNG em long banisim gut ol samting i stap 
long bus, graun long PNG LNG Projek eria, na 
olsem wanem ol bai lukautim ol dispela samting 
antap long graun long bihain taim.  Baiodaivesiti 
Monitering Plen, i lukluk long Apstrim eria, na  
i soim wanem ol samting i mas kamap long  
winim wan wan objektiv bilong dispela 
Baiodaivesiti Strateji.

700
konseketiv de 
long wok no 
gat Lost Time 
Incident

Long mun Februeri, wok i kirap long Baiodaivesiti 
Sevei bilong dispela Strateji we wanpela tim 
bilong eitpela nesenel na intenesenel speselis 
bilong baiodaivesiti, i mekim wok painim aut 
inap 30 de olgeta long 10-pela eria.  As bilong 
dispela wok em long luksave long tripela eria 
we wok bilong stadi na glasim ol objektiv bilong 
dispela Baiodaivesiti Asesmen Eria bai i kamap 
inap planti yia bihain.  Wanpela bilong ol dispela 
Asesmen Eria, antap long Hides Ridge, i makim 
ol hai altitud ekosistem na i karamapim sikispela 
hap we ol wok bilong painim aut bai kamap long 
en.  Ol tupela Asesmen Eria klostu long Moro, i 
makim midiem altitud ekosistem na i gat foapela 
hap we ol bai stadi long en.

Long mun Jun, namba wan Baiodaivesiti Sevei i 
bin kamap long dispela long-tem Asesmen Eria 
na ol i yusim repid asesmen metoloji long mekim 
dispela wok.

Na tu, long namba wan hap bilong yia, New 
Guinea Binatang Research Centre, wanpela 
saientifik risets ogenaisesen bilong Papua Niugini 
husat i save mekim o risets long tropikal renfores, 
i bin mekim wok bilong lukluk long ol eria we ol 
diwai na bus i gro bek gen.  Ol wok i kamap pinis i 
soim olsem ol samting i gro gut gen long Right of 
Way eria na ol gutpela diwai samting bilong bus i 
karamapim dispela hap nau.

EMPNG i wok long gohet long wok bilong yusim 
gen ol weist samting long ol fasiliti bilong en, we 
ol i salim moa long 28 ton skrep metal na 3 ton 
timba i go long wanpela Papua Niugini risaikling 
fasiliti long namba wan hap bilong yia 2015.  Ol i 
salim 30 ton lead-esid bateri ol i bin yusim pinis i 
go long wanpela risaikling fasiliti long Lae husat 
i gat tok orait long mekim dispela kain wok, na 
moa long 42,000 lita weist oil i go long narapela 
fasiliti we ol i ken stretim long yusim gen.

Elvis Tamtiai, wanpela risets wokman bilong New 
Guinea Binatang Research Centre i sekap long ol 
bataplai bilong nait, namel long ol binatang

Kampani i strongim yet ol wok bilong was gut 
na stopim ol spil.  I bin gat 55 spil rispons dril i 
kamap long ol ples bilong wok long namba wan 
hap bilong yia.  Ol toktok bilong stopim spil na 
wanem samting wokman i mas mekim long 
taim dispela hevi i kamap, i bin kamap long taim 
bilong toolbox, taim ol nupela wokman i kamap 
long ples bilong wok, na long wan wan wokman 
na meri long strongim pasin bilong yusim ol drip 
trei na absoben ped long ples bilong wok.  I gat 
ol inspeksen i save kamap oltaim long ol spil kit 
long olgeta ples bilong wok.

EMPNG i joinim ol komyuniti na gavman volantia 
long ol ektiviti bilong Wol Envairomen De i bin 
kamap long Nesenel Kepital Distrik, Hela na 
Sentral provins long 5 Jun.  Moa long 850 pipel i 
bin stap insait long ol dispela ektiviti.

 

Wokfos divelopmen
Long pinis bilong mun Jun, namba bilong 
ol prodaksen wokmanmeri, dispela namba i 
karamapim ol woklain bilong EMPNG wantaim 
ol kontrakta, i winim moa long 2600.  Long 
dispela namba, moa long 2100 em ol Papua 
Niugini sitisen husat i kamapim 80 pesen 
bilong ol wokmanmeri.

Moa long 65 pesen bilong prodaksen 
wokmanmeri em ol lain kampani i kisim i kam 
long ol kontrakta, we 90 pesen bilong ol kontrak 
wokmanmeri em ol Papua Niugini.

Long Janueri 2015 i kam inap nau, moa long 
23,800 aua trening i bin karamapim 1012 kos.  
Eiti-tri pesen bilong ol wok lain bilong EMPNG  
na kontraka husat i bin kisim trening em ol  
Papua Niugini sitisen, na namel long ol,  
32 pesen em ol meri.

Kampani i kisim 40 Operesen na Mentenens  
treni na dispela namba tri lain i statim trening 
bilong ol long mun Epril.  

Ol EMPNG woka i joinim ol volantia bilong ol  
gavman ejensi, skul na PNG Hunters ragbi tim long 
sapotim Wol Envairomen De

23,800+

aua i go long 
trening

80 pesen 
prodaksen  
wokfos em ol 
Papua Niugini

Ol bai pinisim nain mun Besik Skils trening 
pastaim na bai ol statim Edvans Skils trening 
progrem long 2016.  Ol dispela nupela treni bai 
kisim wokples trening, we bai lukluk long sefti 
bilong ol yet na pasin bilong sefti long taim ol  
i wok long tim, na long taim ol i wok wantaim  
ol bikpela ikwipmen bilong kamapim ges  
na kondenset.

Ol treni bilong namba wan lain Operesen na 
Mentenens trening progrem i kwalifai nau olsem 
ol Teknisen Level 1 woka.  Na ol namba tu lain 
treni, i wok long pinisim trening bilong ol long 
Teknisen level.

EMPNG i wok long sponsa long tupela ensinia 
sumatin long pinisim las yia stadi bilong ol long 
University of Technology long Lae.  Namba tri 
sumatin i greduet long University of Technology 
na i stat wok olsem wanpela ilektrikel ensinia 
kontrakta wantaim EMPNG.  Ol dispela tripela 
sumatin i bin stap insait long skul holide wok 
eksperiens progrem long LNG Plent long stat 
bilong dispela yia.

Kampani i sponsa tu long tripela woka long 
pinisim stadi bilong ol long yunivesiti aninit long 
ExxonMobil Edukesen Asistens Progrem.

Tripela ensinia husat i stap insait long greduet 
divelopmen progrem bilong EMPNG long 
Desemba 2014, i bin go stap insait long 
Prodaksenn Ensinia Ovaviu trening kos long 
Melbon long mun Me.  Dispela faivpela de kos i 
bin karapamim ol kain topik olsem: eksploresen 
na driling; haidrokabon propetis na bihevia; krud 
oil prosesing; na wara tritmen.

Sapotim ol Papua Niugini 
bisnis
EMPNG i gat kontrak wantaim sikispela Lenona 
kampani (Lanco) long givim ol kain sevis olsem 
leba haia, mentenens, kontena freit na vestebel 
saplai; wantaim ol narapela 190 non-Lanco Papua 
Niugini bisnis long ol sevis olsem transpot bilong 
ol wok lain; sekiuriti, freit na lojistiks, kaikai saplai, 
medikol sevis na kontraksen na meteriel testing.  

Long namba wan hap bilong yia 2015, EMPNG  
i bin spendim moa long PGK332 milien  
(USD$121 milien) insait long kantri.  Long dispela 
mani, em i spendim moa long PGK127 milien 
(USD$46 milien) long ol Lanco sevis.

Long taim prodaksen i stat, EMPNG i spendim 
pinis moa long PGK664 milien (USD$242 milien) 
long ol Papua Niugini sevis.  Moa long PGK303 
milien (USD$110 milien) bilong dispela mani em i 
spendim long ol sevis i kam long ol Lanco.

PGK332m
spendim insait 
long kantri long 
namba wan hap 
bilong yia 2015

EMPNG i sponsa long 24 woka long kontrakta 
bilong em, Laba Holdings Limited long stap insait 
long tupela de trening kos bilong kastoma sevis 
long Enterprise Centre long mun Me.  Kampani 
i sponsa tu long wanpela woka bilong dispela 
Lanco i go pinisim Introdaksen long Supavisen 
trening kos bilong dispela Centre.

Enterprise Centre i mekim bisnis asesmen bilong 
58 kampani long namba wan hap bilong yia 2015, 
we 44 bilong ol em EMPNG i bin sponsa long en.  
Centre i yusim moa long 4400 de long trening 
long ol kain topik olsem humen risos manesmen, 
kastoma sevis, buk kiping/akaunting na emploia 
na indastrial rilesens.

Moa long 340 ol bisnisman na meri i bin kisim 
halivim long namba wan hap bilong yia long ol 
infomesen woksop, yusim ol wokstesin na ol 
bisnis miting.  Dispela Centre i halivim moa long 
17,700 Papua Niugini bisnisman na meri i kam 
inap nau.

Sosel divelopmen
Moa long 820 sumatin long ol skul long Pot 
Mosbi, ol komyuniti long LNG Plent sait na long 
Apstrim eria i bin stap insait long ExxonMobil 
Saiens Embesada Progrem long namba wan hap 
bilong yia 2015.  Ol dispela sumatin i bin kisim 
skul na lukim stori bilong ol ston na jioloji, na wel 
na ges.

Wok bilong sanapim wanpela nupela dabol 
klasrum na wannpela haus bilong tisa long Tari 
Sekenderi Skul i bin pinis long mun Mas.   
Wanpela dabol klasrum na wok bilong stretim 
gen domitori long Dauli Teachers College na 
apgred wok long Idauwi na Mananda praimeri 
skul tu i bin pinis.  EMPNG i bin putim mani bilong 
mekim ol dispela konstraksen wok.

Ol sumatin bilong Papa Praimeri Skul i stap insait  
long prektikel eksperimen lesen long Saiens  
Embesada Progrem

iv



Wanpela nupela komyuniti senta na maket i bin 
op long Angore long mun Epril na EMPNG i 
bin givim mani bilong wokim.  Wanpela Lanco i 
sanapim dispela senta we ol pipel bilong Angore 
bai bung long en.  I gat wara tenk tu we ol pipel i 
ken kisim klinpela wara bilong dring.

EMPNG i sponsa long tripela meri i go stap long 
Global Wimen In Manesmen (GWIM) woksop 
long Washington DC long 18 Me i go inap 12 
Jun.  Long dispela woksop, ol meri i lainim kosing 
stail, pasin bilong strongim komyunikesen skil, 
na netwok gut long givimaut tok save long wok 
bilong ol.

EMPNG i sapotim GWIM alumni wantaim 
PGK145,000 (USD$52,800) donesen i go long 
Edvansing PNG: Wimen Lidas Netwok.  Dispela 
em i wanpela ogenaisesen ol alumni i bin statim 
bihain long 2014 GWIM konprens long Pot Mosbi.

Long namba wan hap bilong yia 2015, Ginisegana 
Solien, wanpela anelis bilong EMPNG Pablik na 
Gavman Afeas tim, i kamap namba wan meri 
long winim Decie Autin Ensinia Skolasip bilong ol 
Meri.  Dispela Skolasip i karim nem bilong PNG 
LNG Projek Ekseketiv, Decie Autin, na Business 
and Professional Women’s Club of Port Moresby 
i bin tokaut long en long 2014.  Astingting bilong 
dispela skolasip, em long kirapim tingting bilong ol 
meri long stadi long wok ensinia.

Bikpela 2015 Papua Niugini Wimens Forum long 
mun Mas i bringim planti impoten lida meri bilong 
kantri i kam bung na stretim rot bilong skruim 
moa wok yet bilong kamapim gut nesenel polisi 
long wok na sindaun bilong ol meri.  Moa long 
500 manmeri bin kamap long dispela tripela 
de Forum, em US Embesi na Papua Niugini 
Dipatmen bilong Komyuniti Divelopmen i bin go 
pas long en.  

Hides Ges Kondisening Plent Suprintenden,  
Martin Sagayaraj, i opim ol nupela bilding bilong  
Tari Sekenderi Skul

Ol senia manesa wokmeri bilong EMPNG i 
bin stap tu na kampani i givim PGK55,000 
(USD$20,000) kontribusen i go long  
dispela Forum.

Dispela Forum i toktok long ol kain samting 
olsem: wimens empawamen na edukesen;  
lidasip; na sans bilong ol meri long stap insait  
long ol bisnis.  Ol rekomendesen bilong dispela 
Forum bai halivim long stiaim ol gavman polisi 
long Papua Niugini long bihain taim.

Klostu 400 fama long ol viles klostu long LNG 
Plent sait i bin kisim gutpela halivim long LNG 
Plent sait gaden kaikai na egrikalsa progrem 
long taim dispela progrem i kirap long namel 
bilong 2012.  Stat long Janueri 2015, EMPNG i 
givimaut moa long 2000 prut diwai na moa long 
430 trening na stia skul long ol fama long krop 
prodaksen na nupela pasin bilong faming.  Taim 
bilong san na ples drai i kamap nau, olsem na ol 
fama i kisim skul long stretpela rot bilong stopim 
san i draim graun, putim ol lip na gras raun long 
as bilong diwai na pasin bilong stopim paia i 
bagarapim prut diwai na ol gaden kaikai.

Long mun Me, wanpela indipenden ted pati odit 
i mekim wok bilong glasim ol samting EMPNG i 
mekim insait long Risetelmen Fremwok.  Dispela 
odit i painim aut olsem EMPNG i mekim bikpela 
wok long bihainim lo bilong International Finance 
Corporation Perfomrance Standards.  Odita i tok 
em i tru, ol wok bilong stretim bek ol samting i 
pinis, na long taim Lender Group Independen 
Envairomental na Sosel Konsalten i kam lukluk 
raun long sait long Oktoba 2015, olgeta wok 
bilong len akwasisen, risetelmen na Laivlihud 
Restoresen Progrem, bai pinis.

EMPNG toktok wantaim ol papa graun na 
wanpisin long stretim olgeta wok bilong baim 
kompensesen aninit long lo bilong Oil and Gas 
Act 1998.

Wokbung wantaim ol 
stekholda na komyuniti
 Long namba wan hap bilong yia 2015, EMPNG i 
mekim moa long 780 fomal bung wantaim ol 78 
komyuniti na moa long 3000 infomal bung 
wantaim 77 komyuniti we moa long 20,000 pipel i 
bin kamap.  

Long Apstrim eria, ol dispela bung i lukluk long 
sefti long hap bilong paiplain Right of Way, na tu 
long rot na trefik sefti.  Moa long 6140 sumatin 
long 27 praimeri na elementeri skul long Hides, 
Komo, Angore na Moro i bin stap insait long rot 
sefti kempen bilong EMPNG, ‘Always Be Careful’.  

~20,000
pipel long 
komyuniti 
engesmen

Dispela kempen i bin gat ol posta i soim Toea, 
mangi husat i stap long ol stori buk bilong ol 
pikinini.  Ol i tanim ol sefti toktok i go long tokples 
Huli we planti moa sumatin bai i ken klia na kisim 
gut save.  Long ol komyuniti klostu long LNG 
Plent sait, moa long 2460 sumatin long sevenpela 
skul i bin stap insait long ol rot na pedestrian sefti 
awenes progrem. 

Long stat bilong yia 2015, Praim Minista bilong 
Papua Niugini, Honourable Peter O’Neill i bin go 
stap long taim bilong sainim agrimen namel long 
EMPNG na National Airports Corporation long 
statim komesel ran bilong ol balus i go long Komo 
Ples Balus.

Dispela 2015 edvokesi progrem i stat long mun 
Februeri, we ol senia manesa bilong Papua 
Niugini Dipatmen bilong Petroleum and Energy 
i kisim tok save long mausman bilong EMPNG 
long mak prodaksen wok i stap long en nau.  
Long pinis bilong mun Jun, moa long 95 bikman 
na meri i bin stap insait long ol edvokesi woksop 
long LNG Plent, wanpela bilong ol em Minista 
bilong Trade and Investment bilong Australia, 
Honourable Andrew Robb.

EMPNG i wok long strongim yet ol gutpela wok 
bung em i kamapim wantaim ol komyuniti na 
gavman long taim bilong konstraksen, wantaim 
bilip bilong sastenabel divelopmen na long 
kamapim gutpela ikonomik prosperiti bilong ol 
pipel bilong Papua Niugini long bihain taim.

Wanpela ‘Always Be Careful’ rot sefti kempen i kamap 
long Komo Katolik Elementeri Skul

Port Moresby – Project headquarters
ExxonMobil PNG Limited 
Jacksons Parade 
Port Moresby 
National Capital District 
Papua New Guinea

GPO Box 118 
Port Moresby 
National Capital District 
Papua New Guinea

Email pnglngproject@exxonmobil.com | Web www.pnglng.com

PNG LNG i wok olsem wanpela han kampani bilong ExxonMobil insait long ko-vensa wantaim:

© ExxonMobil PNG Limited 2015

